
Спаси, Боже, люди Твоя и благослови достояние Твое, посети 
мир Твой милостию и щедротами, возвыси рог христиан 
православных и низпосли на ны милости Твоя богатыя, 
молитвами Всепречистыя Владычицы нашея Богородицы и 
Приснодевы Марии: силою Честнаго и Животворящаго Креста: 
предстательствы Честных Небесных Сил Безплотных: Честнаго 
славнаго пророка, Предтечи и Крестителя Иоанна: святых славных 
и всехвальных апостол Петра и Павла, Иоанна Богослова, Марка и 
Луки: Иакова Зеведеева, Андрея, Варфоломея, Филиппа, Матфея, 
Фомы, Фаддея, Иакова Алфеева, Матфия, Симона Кананита, 
Иакова брата Господня, Тимофея и Климента, и прочих всех 
святых апостолов: святыя равноапостольныя Марии Магдалины 
и святыя мироносицы Марии Клеоповой: святых пророков Илии 
и Моисея: святых праведных Симеона Богоприимца и Иосифа 
Обручника: иже во святых отец наших и вселенских великих 
óчителей и святителей Василия Великаго, Григория Богослова и 
Иоанна Златоустаго: иже во святых отца нашего Николая, 
архиепископа Мир Ликийских, чудотворца: святителей Григория 
Паламы, Григория Нисскаго, Андрея Критскаго, Нифонта Патриарха 
Цареградскаго, Нектария Пентапольскаго: святых равно-
апостольных Мефодия и Кирилла, óчителей словенских: святых 
равноапостольных великаго князя Владимира и великия княгини 
Ольги: святителя Михаила, перваго митрополита Киевскаго: 
первосвятителей Московских Петра, Феогноста, Алексия, Ионы, 
Иоасафа, Макария, Филиппа, Иова, Ермогена и Тихона: 
митрополитов Московских Филарета, Иннокентия и Макария: 
иже во святых отец наших Димитрия Ростовскаго, Игнатия 
Кавказскаго, Афанасия Ковровскаго, Иоанна Шанхайскаго, Луки 
Симферопольскаго: святых славных и добропобедных мучеников: 



святаго великомученика и победоносца Георгия, святаго 
великомученика и целителя Пантелеимона, святых велико-
мучеников Феодора Тирона, Феодора Стратилата и Евстафия 
Плакиды, святых великомучениц Варвары, Екатерины и 
Параскевы: святых царственных Страстотерпцев: царя Николая, 
царицы Александры, царевича Алексия, великих княжен Ольги, 
Татианы, Марии и Анастасии, и прочих новомучеников и 
исповедников Церкви Русския: святых новомучеников и 
исповедников Радонежских: преподобных и богоносных отец 
наших Антония, Макария, Варсонофия, Пимена, Паисия, 
Феодосия, Иоанна Лествичника, Онуфрия Великаго, Павла 
Фивейскаго, Максима Кавсокаливита и Иоанна Дамаскина: 
преподобных и богоносных отец наших Антония и Феодосия и 
прочих Киево-Печерских чудотворцев: преподобных и богоносных 
отец наших Сергия и Никона, игуменов Радонежских, 
чудотворцев, и прочих чудотворцев Радонежских: преподобных 
Иова, игумена Почаевскаго, Серафима Саровскаго, Зосимы и 
Савватия Соловецких, Саввы Звенигородскаго, Даниила 
Московскаго, Севастиана Карагандинскаго, Силуана Афонскаго, 
Иосифа Афонскаго, Кукши Одесскаго, Лаврентия Черниговскаго, 
преподобных отец старцев Оптинских: преподобноисповедников 
Георгия Даниловскаго, Сергия (Серебрянскаго), святых благоверных 
Александра Невскаго, Петра и Февронии Муромских; святых 
блаженных Ксении Петербуржския и Матроны Московския: 
святых праведных Иоанна Русскаго, Прокопия Устьянскаго, воина 
Феодора Ушакова, святых праведных Богоотец Иоакима и Анны, 
и святых (имярек) их же память ныне совершаем, и всех 
Святых, молим Тя, многомилостиве Господи, óслыши нас, 
грешных, молящихся Тебе, и помилуй нас. 
 
 


